
“ R I I N T E G R I M I  I  Q Ë N D R U E S H Ë M  N Ë  K O M U N I T E T  
I  S H T E T A S V E  S H Q I P T A R Ë  T Ë  K T H Y E R  N G A  S I R I A ”

Qëllimi kryesor i programit "Riintegrimi i qëndrueshëm në komunitet i shtetasve 
shqiptarë të kthyer nga Siria" është të mundësojë rehabilitimin dhe riintegrimin e 
qëndrueshëm dhe efektiv të grave dhe fëmijëve shqiptarë që kthehen nga Siria. Përmes 
një qasjeje gjithëpërfshirëse dhe shumëaktoriale, programi synon të forcojë kapacitetet 
e institucioneve qendrore dhe vendore në lidhje me menaxhimin e shërbimeve të 
rehabilitimit dhe riintegrimit, të nxisë bashkëpunimin ndërsektorial dhe të fuqizojë 
komunitetet pritëse. 
Përfituesit e programit janë personat e kthyer nga Siria, familjet e tyre, komunitetet 
pritëse, institucionet përkatëse qendrore dhe vendore dhe profesionistët e vijës së parë 
(oficerë të policimit në komunitet, psikologë, punonjës social, mësues) OShC-të dhe 
aktivistët që punojnë në komunitetet vendore. Kjo nismë vjen në kuadër të angazhimit të 
qeverisë shqiptare, si dhe në zbatim të “Strategjisë kombëtare kundër ekstremizmit të 
dhunshëm”, “Planit kombëtar të veprimit” dhe në veçanti zbatimit të “Planit të veprimit 
ndërinstitucional për pritjen dhe trajtimin e shtetasve shqiptarë gjatë kthimit nga vendet 
në konflikt Siri/Irak”.

OBJEKTIVAT: 
Ndërhyrja jonë konsiston në tre komponentë kryesorë: forcim kapacitetesh, 
bashkëpunim ndërsektorial dhe fuqizim i komuniteteve, të cilat synojnë të krijojnë një 
mjedis mundësues për institucionet dhe profesionistët e vijës së parë dhe njëkohësisht 
të forcojnë kohezionin social dhe qëndrueshmërinë ndaj ekstremizmit të dhunshëm.

KOMPONENTI I PARË synon të përmirësojë kapacitetet, njohuritë dhe aftësitë e 
profesionistëve të vijës së parë dhe të institucioneve në lidhje me praktikat e 
riintegrimit dhe rehabilitimit (R&R). Ky komponent përfshin një sërë aktivitetesh 
si: kryerja e hulumtimit për të identifikuar kërcënimet aktuale të ekstremizmit të 
dhunshëm; trajnimi i profesionistëve të vijës së parë dhe aktorëve lokalë mbi 
praktikat dhe hapat që nevojiten për të garantuar shërbime efikase, përmirësimi i 
mekanizmave të referimit, hartimi i kurrikulës për identifikimin e shenjave të 
radikalizmit, raportimi, parandalimi dhe trajtimi i rasteve të mundshme.
KOMPONENTI I DYTË ka për qëllim të forcojë bashkëpunimin dhe partneritetet 
ndërmjet institucioneve të përfshira në procesin e hartimit të politikave dhe 
ofrimit të shërbimeve R&R. Kjo do të arrihet përmes advokimit për prioritizimin e 
çështjeve që lidhen me parandalimin e ekstremizmit të dhunshëm (EDH) në 
agjendën politike, fuqizimit të Këshillave Vendorë të Sigurisë Publike dhe 
përmirësimin e koordinimit ndërinstitucional.
KOMPONENTI I TRETË synon të kontribuojë në riintegrimin e të kthyerve në 
komunitetet pritëse; pranimin e tyre nga komuniteti dhe rritjen e kohezionit 
shoqëror në tërësi. Ky komponent përfshin një sërë aktivitetesh, si kurse 
profesionale dhe programe praktikash të paguara për të rikthyerit dhe familjarët e 
tyre, mbështetje të nismave komunitare, aktiviteteve sensibilizuese me gratë, 
liderët fetarë dhe të komunitetit, si dhe aktivitete kulturore, edukuese, argëtuese 
dhe sportive me të rinjtë në shkolla dhe komunitetet vendore.

Ky program po zbatohet në Shqipëri nga Instituti për Demokraci dhe Ndërmjetësim në bashkëpunim me 
Observatorin për të Drejtat e Fëmijëve dhe të Rinjve dhe Qendrën e Gruas për Zhvillim dhe Kulturë në Shqipëri, nën 
koordinimin e Qendrës së Koordinimit Kundër Ekstremizmit të Dhunshëm, me financimin e Fondit Global të 
Angazhimit dhe Qëndrueshmërisë së Komunitetit (GCERF).

